GOSOS DE SANTU MICHELI ARCANZELU
Rit.   RAIU VIVU SOBERANU

        DE SU CHELU E TERRA ISPANTU:

        MICHELI ARCANZELU SANTU,

        DE SAS ANIMAS CAPITANU.
O arcanzelu eminente,

Micheli santu diciosu,

capitanu valorosu

in chelu e terra potente,

o divinu presidente

de sa poderosa manu.

                  Micheli Arcanzelu……

Vivu retrattu divinu

De su pius menu pinzellu,

serafinu su pius bellu,

su pius forte cherubinu,

raiu ardente mattutinu

de sole pius galanu.

               Micheli Arcanzelu……

O Marte celestiale,

triunfante valorosu,

pro chi ses vittoriosu

de su dragone infernale;

forte iscudu immortale

contra su crudele tiranu.

                     Micheli Arcanzelu……

Fidele, giustu e leale

ti mustrestis in cussa gherra

chi  ‘ettesti finas a terra

cun virtude celestiale,

a Luzziferu infernale,

s’istella de su manzanu.

                    Micheli Arcanzelu……

O bandiera triunfante,

risplendente in cuss’altura,

forte muraglia seguru, 

de sa gloria rilustrante,

de sos fiores pius fragrante

de su pius menzus ‘eranu.                  Micheli Arcanzelu……

Tronu eccelsu sublimadu

de su Re pius eminente,

gerarchia pius potente,

de sos angelos  primadu,

su pius riccu, pius dotadu,

poderosu, forte, uffanu.

                     Micheli Arcanzelu……

Subra tanta eminenzia

De sas lunghes  pius bellas

chi ravvivan sas istellas

t’accumpanzat sa potenzia,

cun perfetta ubbidienzia

a su Deus Soberanu.

                        Micheli Arcanzelu……

Giaghi ses tantu eccellente

Ti giamamus pro avvocadu,

a Deus prega increadu,

pro custa devota zente,

cun cussa manu potente

difende su cristianu.

                        Micheli Arcanzelu……

